
IL-ĦDAX-IL PARLAMENT

KUMITAT MAGĦŻUL TAL-KAMRA

(RI-KODIFIKAZZJONI U KONSOLIDAZZJONI TA’ LIĠIJIET)

Laqgħa Nru. 12
It-Tlieta, 25 ta’ Jannar, 2011
Il-Kumitat iltaqa' fil-Palazz, il-Belt Valletta, fis-7:10 p.m.

MINUTI 

Il-Minuti tal-Laqgħa Nru. 11 li saret nhar l-Erbgħa 7 ta’ Lulju 2010, ġew konfermati.

AFFARIJIET OĦRA
THE CHAIRMAN:  L-ewwel ħaġa li xtaqt inqajjem – anke kif tista’ tikkonferma l-Iskrivana tal-Kumitat – li qed ikun difficili biex nippruva nlaqqa’ l-Kumitat minħabba mpenji oħra li qed ikollhom il-Membri.  Peress li x-xogħol ta’ dan il-Kumitat huwa voluminuż, jekk taqblu intom ukoll, kont se nissuġġerixxi, li jiġu nominati żewġ Membri oħra, wieħed mill-gvern u l-ieħor mill-Oppożizzjoni jew għall-inqas ikunu nominati sostituti.  Dan peress li qegħdin tlieta fil-Kumitat u l-Onor. Zammit Dimech qiegħed ukoll Chairman ta’ Kumitat.
ONOR. FRANCIS ZAMMIT DIMECH:  Naħseb jekk ikunu appuntati membri regolari jkun aħjar għal min jiġi appuntat.  Għax sostitut, ftit jew wisq, dejjem jaħseb li…  

THE CHAIRMAN: Mela trid issir talba mill-Kumitat, sabiex ikunu nominati żewġ membri oħra minħabba n-natura tax-xogħol.  Dik l-ewwel materja li xtaqt inqajjem.  

It-tieni punt li xtaqt inqajjem huwa li sal-lum il-Kumitat suppost jikkonċerna ruħu mill-kodifikazzjoni u konsolidazzjoni, imma kif qed naraw filwaqt li l-Professur Kevin Aquilina qed jagħmel dawn iż-żewġ proċessi, qed iqumu wkoll kwistjonijiet li mhumiex biss kodifikazzjoni u konsolidazzjoni imma wkoll bħala riforma tal-liġijiet. Naħseb li għandha tkun fir-remit tagħna.  

ONOR. FRANCIS ZAMMIT DIMECH:  Jekk timxi mil-lat purament tekniku, naħseb li għandu raġun, imma ma naħsibx li hemm xi ħaġa x’iżommna milli nirrakomandaw.  

THE CHAIRMAN:  Fil-fatt, aħna nimxu bis-sistema li nikkunsidraw riforma.  Sal-lum, kull suġġett li missejna - jekk hux il-liġi amministrattiva, jekk huwiex il-Kodiċi tal-Liġijiet tal-Pulizija, jew il-Liġijiet tal-Istampa - li nkarigajna lil Dr Austin Bencini biex jibda jara x’nistgħu nagħmlu - dejjem trattajna li tkun tinkludi riforma, imma biex inkunu formalment in order qed nissuġġerixxi li ssir mozzjoni fis-sens li r-remit tal-Kumitat ikun ukoll formalment jirrikonoxxi r-riforma tal-liġijiet.  

ONOR. FRANCIS ZAMMIT DIMECH:  Bħala strateġija ma nafx jekk jaqbillekx.  Kif taf, trid tagħmel mozzjoni formali fil-Parlament u trid tgħaddi mill-istrutturi ta’ min jiddeċiedi x’jitressaq bħala mozzjoni.  Jista’ jkun li jekk tkun daqshekk formalizzata, ikun hemm min jaħseb li se nieħdu rwol leġislattiv ikbar milli kien delegat lill-Kumitat.  Kieku kelli nagħti parir, noqogħdu fir-remit prinċipali tagħna, ċjoè l-kodifikazzjoni, imma  jekk fil-proċess ikollna l-ħtieġa li nissuġġerixxu riforma, nagħmluha qisha bħala xi ħaġa sussidjarja jew li tirriżulta mill-istess inkarigu tagħna.  Li qed ngħid hu li jekk qed nikkodifikaw għall-argument il-Kodiċi Amministrattiv aħna m’aħniex compendium compilers, għax dak nistgħu nqabdu studenti tal-liġi, biex ma ngħidx tfal tal-iskola.  Meta tgħaqqad flimkien u ssib li hemm parti inkompatibbli ma’ parti oħra, se tgħid li dik hija riforma mhux kodifikazzjoni biss.  Imma ħalli mmur daqsxejn oltre.  Jekk ikun hemm parti li hija antikwata, se nissuġġerixxu riforma wkoll.  Jiġifieri l-istess kodifikazzjoni, fl-opinjoni tiegħi, tinkludi element ta’ riforma.  Jekk tagħmilha f’kontest totalment mhux ta’ kodifikazzjoni allura qed twessa’ żżejjed.  Jekk naqbdu l-liġi tal-konsumatur - li se tiġi diskussa llejla fil-plenarja - u xahar ieħor ngħidu li għandna bżonn emenda għaliha, naħseb li tmur ħafna oltre.  Imma sakemm torbot b’xi mod ma’ xi ħaġa li qed nagħqdu flimkien, mhux naturali li se ninkludu riforma?  

Qed ngħid hekk bħala punt strateġiku mhux għax jiena kontra li ssir mozzjoni oħra.  Imma l-mument li tagħmel mozzjoni oħra, jista’ jkun li jkun hemm min forsi jinterpretaha b’mod differenti.  

THE CHAIRMAN:  L-unika ħaġa li ma kkontemplajtx, Onor. Zammit Dimech hi meta ddaħħal il-ġdid.  Pereżempju, jirriżulta li hemm xi qasam fil-liġi amministrativa tagħna li mhijiex koperta, allura se nkunu qegħdin nissuġġerixxu li jiġu inklużi.  

ONOR. FRANCIS ZAMMIT DIMECH:  M’għandiex problema, inżieda bħala eżempju.  Li kont qed ngħid huwa, sakemm tagħmilha f’kontest ta’ kodifikazzjoni allura r-riforma, fl-opinjoni tiegħi, hija parti mid-dritt tagħna.  Jekk tiżganċaha totalment, imbagħad iva.   

THE CHAIRMAN:  Imma m’għandux ikun hekk.  

ONOR. FRANCIS ZAMMIT DIMECH:  Le, m’għandux ikun, imma naħseb lanqas mal-kodifikazzjoni biss realistikament ma’ nistgħu nlaħqu, aħseb u ara jekk induru l-liġijiet kollha ta’ Malta u ngħidu din fiha hekk u din fiha hekk.  

THE CHAIRMAN:  Inti x’taħseb Onor. Herrera?

ONOR. JOSÈ HERRERA:  Jiena naħseb li meta qed nagħmlu kodifikazzjoni tal-liġijiet, xi darba jew oħra se jkollna nagħtu parir li jsiru xi riformi u in stretto jure m’aħniex se nkunu ultra vires jekk nagħmlu dan, u jekk f’kull liġi se ssir rakkomandazzjoni, inkunu intra vires.  Jien ma nsib ebda diffikultà jekk issir emenda f’dan is-sens.
Dwar il-kwestjoni l-oħra fejn issuġġerejt li jkollna żewġ Membri oħra jew żewġ substitutes - naħseb substitutes tkun idea tajba - naqbel miegħek perfettament.  

THE CHAIRMAN: Meta nkunu qed niddibattu r-rapport ta’ Sena ta’ Ħidma, nispjegaw dan il-punt lill-plenarja.  

ONOR. FRANCIS ZAMMIT DIMECH:  Fir-rapport ngħidu li meta ltqajna u ddiskutejna l-mansjoni tagħna, ħassejna li rridu ninkludi wkoll il-ħtieġa li waqt li qegħdin nikkodifikaw, fejn hemm bżonn, nirrikomandaw ukoll riforma f’dak li nkunu qegħdin nikkodifikaw.  Tagħmilha f’forma ta’ suġġeriment u mhux ta’ domanda, biex ma jkunx hemm min jaqbel u min ma jaqbilx.  
THE CHAIRMAN:  L-idea tiegħi hija li nissottolinjawha biex tkun ċara.  

Il-Kodiċi Amministrativ, Prof. Kevin Aquilina, forsi tinformana fiex wasalna.  
Approvazzjoni tal-Ewwel Rapport ta’ Ħidma tal-Kumitat Magħżul tal-Kamra.
PROF. KEVIN AQUILINA:  Mr Chairman, min-naħa tiegħi s’issa lestejt l-ewwel fażi li hu l-kompendju, fejn niżżilt il-liġijiet li dan il-kumitat kien identifika fis-seduta preċedenti u ġbarthom f’dokument wieħed, li ġie twil madwar tliet mitt paġna.  Issa qed nerġa’ nduru biex nara jekk hemmx ċerti partijiet li huma konfliġenti jew li huma outdated, jew fejn hemm definizzjonijiet li f’liġi ssibhom mod u f’liġi ssibhom mod ieħor.  
THE CHAIRMAN:  Il-fatt li qegħdin jitneħħew huwa proċess importanti għax il-konflitti jistgħu jispiċċaw anke fil-qrati.  
PROF. KEVIN AQUILINA:  Apparti minn hekk, qed nipprova nissimplifika l-liġijiet fuq il-mudell tal-artikoli tal-Kodiċi Ċivili għax ma ssibx “notwithstanding the provisions” jew “saving” u dawn il-komplikazzjonijiet kollha, imma hu plain text li tifhmu mingħajr ebda diffikultà.  Il-problema li qed insib hi li ħafna mil-liġijiet li qed nuża, huma bażikament Ingliżi, peress li huma fil-kamp amministrattiv u qed nagħmel eżerċizzju biex innaddafhom u nġibhom f’forma ta’ kodiċi.  

It-tielet stadju hu li niddentifika dawk l-areas fil-liġi amministrattiva Maltija li għad mhumiex leġislati.  Pereżempju, fil-governmental liability m’hemm xejn u allura għedt forsi niktbu xi ħaġa.  Stadju ieħor li rridu naraw hu x’se jkun l-impatt meta l-liġijiet kollha jingħaqdu f’kodiċi wieħed, fejn pereżempju l-Administrative Justice Act li llum il-ġurnata għandu l-Administrative Review Tribunal, jekk dan it-tribunal se tagħtih ġurisdizzjoni ferm iktar wiesa’ u se jkollu dawk il-liġijiet kollha li ġew identifikati mill-Kumitat fis-seduta preċedenti, tagħmel sens li ssir upgrade u tagħmlu qorti?  

THE CHAIRMAN:  Fl-opinjoni tiegħi, dan huwa punt importanti ħafna.  Tista’ ssir proċedura li tgħid li nistgħu nikkonsidraw dan ukoll.  Nifhem x’inhi l-proposta tiegħek, għax apparti milli qed nagħmlu kodiċi... (Interuzzjoni)

Prof. Aquilina, fir-rapport ta’ ħidma nistgħu niktbu li bħala kumitat qed nissuġġerixxu li governmental liability tkun inkluża.  Imma mbagħad irridu nħallu f’idejn ħaddieħor biex jaraw x’se jiġi mplimentat jew le, mhux jiddeċiedi dan il-Kumitat.  Fir-rapport ta ħidma nistgħu niktbu li apparti milli nagħmlu proposti, nistgħu nagħmlu anke osservazzjonijiet, fejn tista’ ssir aħna u għaddejjin ħalli nkunu qegħdin nittakiljawhom bl-iktar mod ampju li wieħed jista’ jikkonsidrahom.  

PROF. KEVIN AQUILINA:  Fil-fatt, fir-rapport nista’ nindika li dan il-Kumitat qed jipproponi tliet sections jew iktar fil-Governmental Liability.  Hemm ukoll il-Land Arbitration Board peress li waħda mil-liġijiet hija l-Liġi tal-Esproprijazzjoni, issa jekk dik se ddaħħalha fil-kodiċi, jibqa’ jagħmel sens li jkollok il-Land Arbitration Board?  Għalhekk kelli f’moħħi li jkun hemm qorti.  
Dawn l-istrutturi kollha li hemm u li huma mwaqqfa taħt ħafna liġijiet diversi, jagħmel sens li minflok ikollna numru ta’ strutturi amministrattivi ġudizzjarji, kważi judicial tribunals, tikkonsolidahom f’wieħed, pereżempju  

THE CHAIRMAN:  Il-benefiċċju tal-konsolidazzjoni hu li tkun taf b’ċerti common denominators li jkun hemm u allura qed tissimplifika.  

PROF. KEVIN AQUILINA:  Eżatt.  U dawn il-proċeduri huma ugwali.  Jekk tara l-liġi tal-Land Arbitration Board hemm ċerti proċeduri b’ċertu termini, li jekk tmur fl-Administrative Tribunal se ssib proċeduri oħrajn b’termini differenti u l-fees u d-drittijiet se jkunu differenti.  Allura tipprova li ġġib standardisation fil-liġijiet kollha biex tissimplifika l-affarijiet kemm għall-amministrazzjoni, kif ukoll għall-pubbliku.

THE CHAIRMAN:  Fiex wasalna bħal kodiċi?  

PROF. KEVIN AQUILINA:  Jiena miexi fuq dawn l-affarijiet li semmejt.imma issa jmiss l-stadju fejn nibdew niddiskutu title title.  Pereżempju, jekk l-ewwel title huwa fuq l-iStatute Review Commission, niddiskutuh imbagħad ngħidilkom l-ideat li jkolli f’moħħi.  Pereżempju, waħda mill-affarijiet li ġietni f’moħħi hija li l-iStatute Law Commission tkun taħt il-Parlament; u ma tibqax iktar kummissjoni imma jkollha a parliamentary officer.  Għaliex?  Għax jekk ikun hemm dan is-sotto kumitat li qed jikkodifika, jagħmel sens li dak ikun uffiċjal tal-Parlament, bħalma l-ombudsman hu uffiċjal tal-Parlament, u tgħaqqadhom f’struttura waħda.  Il-Law Commission ma tibqax iktar bħala kummissjoni, u jkollok persuna li tkun qed taġixxi taħt id-direzzjoni ta’ dan il-Kumitat.  Illum il-ġurnata dan il-Kumitat, il-Law Commission kif ukoll il-Justice Unit qed jagħmlu l-istess ħaġa. 

THE CHAIRMAN:  Aħna ġejna infurmati li dan il-proċess ma kienx qed isir, għalhekk qamet il-ħtieġa li jitwaqqaf dan il-Kumitat.  

PROF. KEVIN AQUILINA:  Aħna qed nikkonsolidaw l-istrutturi, biex kemm jista’ jkun nimmassimizzaw l-aħjar użu tal-entitajiet u biex ma jkunx hemm min jaħdem mod u min jaħdem mod ieħor. Billi aħna pajjiż żgħir, m’għandniex il-lussu ta’ pajjiżi oħra u jkun aħjar li inġibu l-Justice Unit, il-Law Commission u dan is-sotto kumitat f’entità waħda.

THE CHAIRMAN:  F’dawn l-aħħar snin minn dawn it-tliet entitajiet li semmejt, il-Law Commission ma kienx qed jiffunzjona, u sa mill-bidu dan il-Kumitat kien talab lill-Prim Imħallef Emeritus il-Prof. Dr Giuseppe Mifsud Bonnici li huwa l-Law Commision Officer, biex jattendi laqgħa.
Prof. Aquilina, qed nipprovaw li sa xahar ieħor nippreżentaw ir-rapport ta’ Sena ta’ Ħidma, kemm taħseb li għandek bżonn biex tillestih? 
PROF KEVIN AQUILINA:  Ir-rapport m’għandiex problema biex nikkonkludih imma l-kodiċi nkun għadni qed naħdem fuqu.  

ONOR. JOSÈ HERRERA:  Ili snin sħaħ ngħid li għandna bżonn qorti amministrattiva, mhux biex inneħħu l-poteri tal-qrati ordinarji li jagħmlu judicial review imma biex il-qorti amministrattiva tieħu f’idejha l-każijiet li se jieħu dan it-tribunal.  Ili ninsisti mis-sena 2000 meta kont ħadt aġġornament u għedt li rigal sabiħ għal Malta għall-millenju ikun li ikollna qorti amministrattiva.  Jiena wkoll kont tajt parir biex bħala Oppożizzjoni nivvutaw favur imma bir-riservi, għax dehrilna li jkollna qorti amministrattiva kif hemm l-Italja u Franza.  Jidher li din ukoll kienet l-intenzjoni oriġinali tal-gvern peress li l-parti tal-judicial review kien se jneħħiha.  Nixtieq li jsir suġġeriment f’dan is-sens.  

PROF. KEVIN AQUILINA:  Bilfors trid issir struttura ta’ qorti, għax se nikkonsolidaw il-liġijiet f’kodiċi wieħed u ħafna mil-liġijiet għandhom jew tribunal jew xi forma ta’ mekkaniżmu, li trid tneħħihom kollha biex ikun hemm struttura waħda komuni għalihom kollha.  U naħseb dan hu l-pass li jmiss.  

THE CHAIRMAN:  Naġġornaw għall-1 ta’ Frar fis-6.45 p.m.  Nirringrazzjakom. 

Fit-7.45 p.m. id-diskussjoni fuq dan is-suġġett ġiet interrotta u l-laqgħa tal-Kumitat ġiet aġġornata għat-Tlieta l-1 ta’ Frar 2011.

